
Ilageeqarnikkut qanoq siuarsaasinnaanerluta, oqaluffeqarfinnilu sulisut atugaat qanoq 

pitsanngorsarsinnaaneri pillugu apeqquteqaat aallaavigalugu oqallisissiassatut  siunnersuut. 

(Inatsisartunut ilaasortaq, Aqqalu C. Jerimiassen, Atassut) 

 

Aqqalu C. Jeremiassenip oqallisissiamik qaqitsinera Siumumit ima oqaaseqarfigissavarput. 

Siumup anguniarpaa kalaaleq timikkut tarnikkullu toqqissisimasoq suleqataasorlu. Ilukkut 

nukittuujuneq inuunermilu ingerlalluarneq Siumup anersaaraa. Upperisarsiorneq inunnut 

ataasiakkaanut misigissutsinullu tunngalluinnartuuvoq, taamaattumik nunatsinni 

upperisarsiornermi sammiviit assigiinngitsut ingerlanneqarsinnaassasut Siumut isumaqarpoq. 

Ilagiinni sulisooreersut sulisussallu pikkorissartinneqartarnerat ilinniartinneqartarnerallu 

aaqqissuulluagaasumik aaliangersimasumillu ingerlanneqartarnissaat Siumup pingaartippaa, 

soorlu suliffeqarfinni allani aamma taamak ingerlatsisoqartartoq.  

Ilagiinnik sullissiviit, oqaluffiit, palasit illui il.il. ullutsinnut naleqquttumik nutarterneqarsimassasut 

aamma ingerlaavartumik aserfallatsaalineqartarnissaat isumannaarneqassasoq pingaaruteqarpoq. 

Taamak oqareerluta Siumup naqissuserumavaa, ilagiit qanoq ingerlanneqarneranut tunngasut 

ilagiit namminneq kiffaanngissuseqarlutik aaqqissuutassarimmatigik, soorluttaaq aamma 

akissarsianut tunngasut kattuffiit susassaqartut isumaqatiginninniarfiginerisigut inissinneqartartut.  

 

Siumup oqaloqataaffigerusuppaa, Ilagiinnut tunngatillugu ukiumut aningaasaliissutit 

naammaginartumik inissisimanersut. Tamatumanili avaqqunneqarsinnaanngilaq, Ilagiit sinniisaat 

namminneq pisariaqartitatik pillugit erseqqissumik oqaasertalersueqataappata aamma 

aaqqiissutaasinnaasunik tikkuussippata.  

Unalu periarfissaq iluatsillugu ujartorusupparput, 2018-mili Naalakkersuisut oqariartuutigisimasaat 

sumut killinnersoq. Tassalu aserfallatsaaliinissamut tunngatillugu pilersaarusiaq. 

 

Taamak oqaaseqarluta pineqartumut Siumup suleqataarusunnera oqaatigissavara. 

